


 



O presente Regulamento de Réxime Interno formúlase de acordo co disposto 

no Artigo 51º dos Estatutos da Asociación de Amigos da Dorna de Portonovo e servirá 

para detallar o funcionamento interno da Asociación, así como para desenrolar, 

afondar e concretar algúns dos contidos recollidos nos mesmos, que pola súa 

importancia xeral ou relevancia na actividade cotiá así o requiran, ou incorporar outros 

que directamente non estean contemplados. 

De feito, este Regulamento baséase na vocación de rexistrar de maneira regular 

as modificacións que sexan precisas para garantir en todo momento o correcto 

funcionamento da Asociación e, por tanto, de manterse en constante reformulación. 

En todo caso, as normas aquí recollidas nunca poderán ir en contra do estipulado nos 

Estatutos nin do Dereito Civil. 

 

O domicilio social da Asociación, aínda que xa se atope recollido nos Estatutos, 

poderá ser obxecto dos cambios que a Xunta Directiva estime oportunos, enviando a 

correspondente notificación ás autoridades competentes e ás persoas asociadas. 

 

Son patrimonio da Asociación tódolos bens materiais, sexan mobles, inmobles, 

bens de equipo ou bibliográficos, e teñan sido adquiridos ou procedan de doazóns. 

 A Tesourería xestionará un inventario de ditos bens e tódalas persoas asociadas 

deberán comprometerse coa conservación e correcta utilización dos mesmos.  

A representación da Asociación correrá a cargo da Presidencia, se ben esta 

poderá delegar puntualmente tal responsabilidade noutro membro da Xunta Directiva 

ou incluso nunha persoa asociada, se así o requiren as circunstancias, características 

ou necesidades de dita representación. E ditas persoas, ocupen ou non un cargo de 

goberno, actuarán sempre de acordo cos fins e intereses da Asociación e co cometido 

encomendado previamente pola Xunta Directiva. 

 

Asociación conta con dous logotipos oficiais –ou, mais ben, dúas versións dun 

mesmo logo–, que en ambos casos veñen avalados por un amplo recoñecemento 

social froito do seu uso ao longo dos anos. 

Ambos distintivos poderán ser usados polas persoas asociadas na súa 

indumentaria de forma libre –é dicir, sen necesidade de autorización previa– pero 

sempre co debido decoro. Mentres que cando se trate da súa inclusión en carteis ou 

calquera outro material publicitario deberase solicitar permiso á Xunta Directiva. 

A Asociación dispón como vías de contacto oficiais o número de teléfono 

647132552 e o e-mail correo@amigosdadorna.org. En todo caso, ambas poderán ser 

obxecto dos cambios que a Xunta Directiva estime oportunos, enviando a 

correspondente notificación ás persoas asociadas. 

A comunicación interna –ás persoas asociadas– realizarase fundamentalmente 

a través de vías telemáticas, como son as aplicacións de comunicación telefónica ou o 

correo electrónico –a través dunha lista de distribución creada a tal efecto–. E sempre 

cumprindo coa normativa vixente en materia de protección de datos. 

Así, usaranse os datos de contacto –número de teléfono e email– facilitados 

polas persoas asociadas para enviar as convocatorias, notificacións e comunicacións 

oficiais, sen prexuízo de que adicionalmente pódanse incorporar outros medios.  

Mentres que a canle de comunicación xeral –dirixida a toda a sociedade– será o 

dominio web www.amigosdadorna.org –xunto con varios perfís en redes sociais–. 

O mencionado dominio web será de acceso libre a tódalas persoas asociadas, 

que terán dereito tanto a ler como o a publicar contidos no mesmo, sempre que o 

fagan de xeito construtivo, respectuoso e baixo a supervisión da Xunta Directiva. 

 E finalmente a Asociación –a través da Xunta Directiva– poderá emitir 

comunicados de prensa para a súa difusión nos medios de comunicación. 

 

Atendendo aos principios de transparencia, acceso á información pública e bo 

goberno que rexen a Asociación, promoveranse tódalas medidas necesarias para 

mellorar as canles de comunicación –tanto a interna como a social–. 

A Xunta Directiva deberá difundir de forma regular a información máis 

relevante da Asociación, tanto para as persoas asociadas como para a sociedade. 

De igual forma, tódalas persoas asociadas poderán solicitar en calquera 

momento información concreta sobre un tema ou xestión que lle resulte de interese 

e a Xunta Directiva deberá dar resposta á mesma. 

En canto á confidencialidade, a Xunta Directiva velará en todo momento polo 

cumprimento da Lei Orgánica 3/2018, de 5 de decembro, de Protección de Datos 

Persoais e Garantía dos Dereitos Dixitais. 

Tódalas persoas asociadas teñen dereito ao uso e desfrute dos bens da 

Asociación, así como ao acceso ás instalacións ocupadas pola mesma, baixo as 

seguintes estipulacións. 

 

 

As embarcacións propiedade da Asociación, así como as xestionadas pola 

mesma, serán de libre acceso para as persoas asociadas baixo algunhas condicións. 

 

 

- Patrón: Será considerada como patrón aos efectos deste Regulamento aquela 

persoa asociada que teña demostrado a súa capacidade para o goberno solvente –e 

seguro– das embarcacións da Asociación. 

- Tripulante habitual/aprendiz: É aquela persoa asociada que non tendo aínda 

a capacitación para patronear as embarcacións, participa de forma asidua nas 

navegacións organizadas pola Asociación e, por tanto, atópase en período de 

aprendizaxe. 

- Tripulante esporádico/convidado: É aquela persoa –asociada ou non– que 

non participa habitualmente nas navegacións organizadas pola Asociación, pero si de 

forma ocasional, sen intención de aprendizaxe. 

Para que unha persoa asociada sexa considerada como patrón aos efectos 

deste Regulamento debe cumprir coas seguintes condicións: 

 

- Estar en posesión das titulacións oficiais requiridas para a eslora e a zona de 

navegación da embarcación. 

- Ter navegado habitualmente como tripulante ata acadar a pericia necesaria 

para o manexo das embarcacións da asociación. 

 

Unha vez obtida a condición de patrón, a mesma deberá ser comunicada á 

Xunta Directiva polo patrón que avale dito recoñecemento, para o seu debido rexistro. 

 

 

Serán obrigas dos tripulantes habituais: 

 

- Colaborar regularmente nas tarefas de mantemento das embarcacións. 

- Dispor –en vixencia– do cartón de navegante que expide Culturmar. 

- Participar coa maior frecuencia posible tanto nas saídas que se programen 

dende a Asociación, como nas concentracións ou regatas ás que se decida asistir. 

 

Serán obrigas dos patróns –ademais das dos tripulantes habituais–: 

 

- Manter as súas titulacións náuticas renovadas conforme determine a 

lexislación vixente na materia. 

- Velar pola seguridade das embarcacións e pola integridade dos tripulantes 

embarcados baixo a súa responsabilidade. 

- Comprometerse a transmitir os seus coñecementos como patrón de 

embarcacións tradicionais aos tripulantes habituais. 

A Xunta Directiva xestionará un calendario para coordinar o uso das 

embarcacións e nel fixaranse como prioritarias as actividades que promova a 

Asociación ou aquelas ás que se vaia asistir oficialmente. 

As persoas asociadas que desexen facer uso das embarcacións deberán 

solicitalo á Xunta Directiva coa maior antelación posible, indicando o nome da 

embarcación, a data e hora da saída, o nome do patrón, o número de tripulantes e a 

travesía estimada. 

A Xunta Directiva, unha vez comprobada a dispoñibilidade da embarcación, 

autorizará o seu uso. E no caso de existir máis dunha solicitude para a mesma data, 

resolverase por orde cronolóxica, quedando a segunda petición en reserva. 

 

 

O remolque pode ser usado por calquera persoa asociada, debendo comunicar 

a súa petición á Xunta Directiva coa antelación suficiente para recibir unha copia da 

documentación do vehículo e comprometéndose a facer bo uso do mesmo e a 

devolvelo nas mesmas condicións nas que se recolleu. 

 

 

As persoas asociadas poden utilizar o pañol da Asociación para as actividades 

relacionadas coa navegación, como recoller ou gardar os materiais que alí se gardan, 

baixo o compromiso de mantelo limpo e ordenado. 

 

 

No caso da existencia doutros locais dos que a Asociación poida desfrutar do 

seu uso, froito de cesións ou calquera outro tipo de permiso ou autorización –sexan 

públicos ou privados–, as persoas asociadas so poderán acceder aos mesmos cando e 

nas condicións que a propiedade estableza. 

 

Cando falamos de eventos referímonos ás xuntanzas, concentracións ou 

regatas ás que asistimos convidados –xeralmente– por algunha asociación afín. Por 

tanto, resulta prioritario que nos preocupemos por facilitar a labor dos organizadores. 

De igual maneira, cando asistimos a un evento non o facemos a título persoal, 

senón en representación da nosa asociación e por extensión de Portonovo –ou de 

Galiza, cando se trata dun evento internacional–. Trátase dunha grande 

responsabilidade e por tanto debemos respectar o protocolo detallado a continuación. 

 

 

Todo debe comezar polo anuncio do evento, que debe ser comunicado ás 

persoas asociadas con suficiente antelación como para que tódalas interesadas poidan 

anotarse previamente –requisito obrigatorio– cumprindo co prazo establecido pola 

organización. 

Dito anuncio realizarase a través das canles de comunicación telemática 

habituais –nomeadamente email e whatsapp– e incluirá toda a información dispoñible 

para que as persoas asociadas poidan decidir a súa participación. 

 

 

No mesmo momento do anuncio notificarase o nome da persoa que vai actuar 

como coordinadora nese evento en concreto. E será esa persoa –que non 

necesariamente será un membro da Xunta Directiva– quen se encargue de 

confeccionar a lista de participantes e as súas necesidades –comidas e durmidas, por 

exemplo–. Para tal fin disporá do teléfono da asociación dende os días previos e ata a 

finalización do evento. Por tanto, será en todo momento a persoa de contacto en caso 

de que alguén precise calquera tipo de axuda. 

A persoa coordinadora encargarase de planificar o número de embarcacións 

asistentes e a distribución das persoas participantes nas diferentes tripulacións para 

as travesías de ida e volta. E unha vez chegados ao porto de destino será tamén a 

persoa que en representación da Asociación se achegue ao punto de recepción de 

participantes habilitado pola organización para presentarse e recoller o material que 

teñan preparado, tales como as acreditacións para beneficiarse das comidas ou os 

agasallos, de ser o caso.  

 

 

No relativo aos vales de comida, serán repartidos segundo as necesidades 

previamente rexistradas de cada persoa participante. Lembrade que a coordinadora 

confeccionará previamente un listado coas reservas de comidas por persoa. E no caso 

de tratarse dunha acreditación –e non de vales individuais– cada participante 

comprométese a entregar á coordinadora a súa credencial no momento no que deixe 

de precisala –por exemplo porque non vai asistir ao evento completo–, de maneira que 

poida ser aproveitada por outras persoas. 

No caso de existir camisolas, a persoa coordinadora consultará no listado de 

persoas participantes a talla solicitada previamente por cada unha delas. De todos 

xeitos, con posterioridade ao reparto que a coordinadora faga, cada persoa 

participante será libre de solicitar aos organizadores do evento un cambio de talla, en 

caso de ser necesario. 

Agora ben, compre anotar que so terán asegurado o seu agasallo aquelas 

persoas que participen en polo menos unha das dúas travesías de ida e volta ao 

evento, xa que é grazas a elas que as embarcacións son efectivamente desprazadas. 

Isto significa que tódolos demais asistentes –os que se achegan por outros medios– 

poderán recibir ou non un agasallo, sempre suxeito á dispoñibilidade e ao criterio da 

persoa coordinadora. 

Neste aspecto a prioridade debe ser facilitar a participación do maior número 

posible de persoas. Por tanto, é aconsellable que a persoa coordinadora reúna a toda 

a expedición da Asociación antes do inicio de cada navegación para organizar as 

diferentes tripulacións, dando preferencia ás persoas que aínda non tivesen 

embarcado ata ese momento. 

 

 

 

A admisión de novas persoas asociadas é un procedemento aberto de forma 

permanente a calquera persoa que cumpra cos requisitos establecidos nos Estatutos. 

As solicitudes de admisión como persoas asociadas deberán ser dirixidas por 

escrito á Xunta Directiva, facilitando de xeito veraz os datos especificados a 

continuación –ademais de comprometerse a notificar calquera modificación para 

mantelos actualizados–: 

Dita solicitude deberá ser analizada en reunión da Xunta Directiva para 

posteriormente emitir unha resposta, positiva ou negativa. E no caso de tratarse 

dunha negativa, a Xunta Directiva deberá notificar á persoa interesada o motivo de tal 

decisión e ofrecerlle un prazo de dez días para emendar as causas da recusa. 

Con todo, a Xunta Directiva poderá denegar definitivamente a admisión de 

aquelas persoas que resulten xustificadamente non apropiadas, por ameazar os 

intereses da Asociación ou danar a imaxe da mesma. E neste caso, se a cota xa tivese 

sido aboada, a persoa afectada terá dereito ao reintegro da mesma. 

Unha vez admitida a nova persoa asociada, esta deberá abonar a cota do ano 

en curso e a continuación a Secretaría procederá a dala de alta no Libro de Rexistro de 

Socias –adxudicándolle o número correspondente– e a facilitarlle o carné de afiliada e 

unha copia dos Estatutos e deste Regulamento. 

 

As persoas asociadas poderán solicitar a súa baixa voluntaria da Asociación en 

calquera momento. 

Para facelo, basta con que se dirixan por escrito á Xunta Directiva –por exemplo 

a través dun email– manifestando o seu desexo. En todo caso, a Asociación disporá 

dun formulario oficial para tal fin, que poderá ser asinado por duplicado, 

permanecendo a persoa solicitante cunha copia selada. 

A baixa non dará lugar á devolución de ningunha das cotas aboadas 

previamente e, polo contra, a persoa solicitante deberá entregar calquera ben 

propiedade da Asociación que ocasionalmente tivese no seu poder. 

 

A Xunta Directiva presentará anualmente un informe á Asemblea Xeral sobre o 

número de altas e baixas de persoas asociadas producidas en dito período, incluíndo o 

total resultante de membros. 

As cotas que teñen que satisfacer as persoas asociadas serán establecidas pola 

Asemblea Xeral e poden ser de dous tipos: 

 

- Ordinarias: Que son aquelas establecidas para adquirir (cota de alta) e manter 

a condición de persoa asociada e cuxas contías serán de 20,00€ ao ano a modo xeral e 

10,00€ ao mes (ou 120,00€ ao ano) no caso das socias protectoras. 

- Extraordinarias: Que son as que excepcionalmente se establezan para 

afrontar as necesidades económicas puntuais ás cales se poida enfrontar a Asociación. 

O réxime disciplinario da Asociación é o mecanismo establecido para preservar 

a boa conducta das persoas asociadas –e dos cargos directivos– e sancionar os 

seguintes comportamentos cometidos por elas: 

 

- As conductas irresponsables ou indignas. 

- As accións que prexudiquen os intereses colectivos. 

- O mal uso ou a falta de coidado dos bens e instalacións da Asociación. 

- As faltas de respecto ou ofensas a calquera persoa asociada. 

- O incumprimento das regras recollidas nos Estatutos e neste Regulamento. 

- A violación dos acordos acadados polos órganos de goberno da Asociación. 

- O desprezo ás orientacións comunicadas pola Xunta Directiva. 

 

 

As infraccións cometidas polas persoas asociadas cualificaranse pola seu 

impacto negativo en tres niveis: 

- Facer un mal uso ou fallar no coidado dos bens e instalacións da Asociación. 

- Danar en medida leve os bens e instalacións da Asociación. 

- Faltar ao mantemento da limpeza e orde nos bens e instalacións da Asociación. 

- Ignorar as orientacións da Xunta Directiva sobre as normas a cumprir. 

 

 

- Cometer dúas faltas leves –ou máis– nun período inferior a seis meses. 

- Utilizar os bens e instalacións da Asociación sen respectar este Regulamento. 

- Danar gravemente os bens e instalacións da Asociación. 

- Fallar no pagamento das cotas ordinarias ou extraordinarias. 

- Non acatar os acordos da Xunta Directiva. 

- Obstaculizar a xestión dos órganos de goberno. 

- A falta de respecto cara os membros da Xunta Directiva cando actúen no 

exercicio das súas funcións. 

- Insultar ou ofender a calquera outra persoa asociada. 

- Manter unha conducta desleal cara o resto de persoas asociadas. 

 

 

- Cometer dúas faltas graves –ou máis– nun período inferior a doce meses. 

- Impedir o cumprimento dos fins da Asociación. 

- Usurpar calquera atribución ou competencia que non lle corresponda. 

- Revelar ou difundir informacións de carácter interno. 

- Difamar á Xunta Directiva ou á Asociación. 

- Manter a falta de pagamento das cotas tras recibir un apercibimento. 

- Usar indebidamente os emblemas, símbolos e/ou a imaxe da Asociación. 

- Danar gravemente a imaxe da Asociación. 

- Utilizar o nome ou a imaxe da Asociación para obter un proveito individual. 

- Prestar ou alugar os bens da Asociación sen autorización da Xunta Directiva. 

- Non acatar os Estatutos e/ou o Regulamento de Réxime Interno. 

- Intimidar, coaccionar ou agredir a calquera outra persoa asociada. 

- Impedir o normal desenvolvemento dunha Asemblea Xeral ou faltar ao 

respecto aos membros participantes na mesma. 

- Ir en contra das decisións tomadas pola Asemblea Xeral. 

- Realizar accións que vaian en detrimento moral ou económico da Asociación. 

 

 

A Xunta Directiva terá en conta, á hora de propor unha sanción, a natureza dos 

feitos, as consecuencias e a concorrencia de circunstancias que poidan ser 

consideradas como atenuantes ou agravantes. 

 

 

Teranse en conta como circunstancias atenuantes as seguintes: 

 

- Que exista, xusto antes da comisión da infracción, unha provocación 

suficiente por parte doutra persoa asociada. 

- Que se produza algunha manifestación posterior de arrepentimento 

espontáneo por parte da persoa que comete a infracción. 

- Que se tente reparar o dano ocasionado ou diminuír os seus efectos con 

anterioridade a recibir a notificación escrita da proposta de sanción. 

Teranse en conta como circunstancias agravantes as seguintes: 

 

- Que exista reincidencia –é dicir, que se cometan dúas faltas equivalentes no 

período de seis meses–. 

- Que se actúe coa motivación da obtención dun lucro persoal. 

- Que se abuse da confianza ou superioridade. 

- Que se obre con aleivosía ou aproveitando as circunstancias. 

- Que se produza un dano económico ou de imaxe á Asociación. 

 - Que exista un transfundo xenófobo ou discriminatorio. 

 

 

As sancións poderán consistir en amoestación escrita, na suspensión total ou 

parcial dos dereitos da persoa asociada –pero non dos seus deberes– por un período 

limitado –entre un e doce meses– e proporcional á gravidade da infracción cometida, 

ou na perda definitiva da condición de persoa asociada. 

 

- Pola comisión de cada infracción leve poderase impor a sanción consistente 

en amoestación escrita. 

- Pola comisión de cada infracción grave poderase impor a sanción consistente 

en suspensión total ou parcial dos dereitos da persoa asociada por un período de entre 

un e doce meses. E no caso de ostentar un cargo de goberno, poderase impor tamén a 

destitución de dito cargo. 

- Pola comisión de cada infracción moi grave poderase impor a sanción 

consistente na perda definitiva da condición de persoa asociada. E no caso de que dita 

persoa ostente un cargo de goberno, suporá incuestionablemente a súa destitución de 

dito cargo. 

O procedemento disciplinario levarase a cabo co inicio dunha investigación e a 

apertura dun expediente, que se desenrolará a través de varias fases. En todo caso, a 

duración do expediente sancionador non deberá superar os seis meses dende a súa 

apertura ata a notificación da resolución. 

 

- O inicio da investigación previa dos feitos producirase por decisión da 

Presidencia ou petición escrita dalgún membro da Xunta Directiva ou persoa asociada. 

- Unha vez iniciada a investigación, a Xunta Directiva deberá recadar as probas 

que lle permitan determinar se as conductas denunciadas son sancionables. 

- Á vista do resultado desta investigación preliminar, a Xunta Directiva terá que 

decidir por maioría se arquiva o procedemento ou incoa o expediente. 

- No caso de incoación do expediente, a Secretaría deberá remitir escrito á 

persoa interesada no cal se expliquen os cargos imputados e a proposta de sanción. 

- A continuación a persoa imputada disporá dun prazo de quince días a partir 

da data de notificación para presentar alegacións escritas, de consideralas necesarias. 

 - Unha vez presentadas as alegacións ou transcorrido o prazo de presentación, 

a Secretaría dará traslado do expediente á Xunta Directiva para que proceda a adoptar 

un acordo. 

- O acordo adoptado pola Xunta Directiva notificarase á persoa interesada e 

no caso de confirmarse a sanción comunicaráselle que contra o mesmo poderá 

solicitar a constitución da Xunta de Conflitos e, de ser unha sanción que supoña a 

perda da condición de asociada, interpor recurso ante a Asemblea Xeral no prazo de 

quince días a contar dende a data desta última notificación. 

 

 

As sancións ás persoas asociadas –incluídas aquelas que ocupen cargos de 

goberno– serán impostas por acordo maioritario da Xunta Directiva, tras a instrución 

do correspondente expediente, dentro da que terá dereito a ser escoitada –cunhas 

alegacións por escrito– a interesada. 

No caso de prosperar a decisión de castigo, a persoa sancionada poderá 

solicitar a constitución da Xunta de Conflitos, a cal deberá estar formada pola 

Presidencia da Asociación –ou quen a substitúa– e dúas persoas asociadas 

seleccionadas ao azar, e ter unha audiencia ante a mesma, para a revisión do castigo 

imposto pola Xunta Directiva. E dita Xunta de Conflitos disolverase unha emitido o seu 

informe. 

E cando a sanción supoña a perda da condición de asociada, a expulsión 

deberá ser ratificada polo voto afirmativo da maioría simple na primeira Asemblea 

Xeral que se celebre tras a imposición da mesma, sendo dereito da persoa sancionada 

ter unha última intervención –un pequeno turno de palabra– previa á toma da decisión 

final por parte da Asemblea. Pero a interesada non poderá estar presente no 

momento da votación. 

En todo caso, se o acordo de expulsión fose ratificado pola Asemblea Xeral, a 

persoa sancionada poderá recorrer ante da xurisdición ordinaria. 

 

Se ben o réxime disciplinario da Asociación aplícase indistintamente a tódalas 

persoas asociadas –incluídos os membros da Xunta Directiva–, existe un código de 

conducta que os cargos de goberno deben subscribir no momento de asumir as súas 

responsabilidades. E este código deontolóxico establece unhas limitacións ao cargo en 

forma de infraccións moi graves que darán lugar á destitución inmediata e á posible 

perda definitiva da condición de persoa asociada: 

 

- Usar a Asociación con fins de índole política ou incentivar unha vinculación 

ideolóxica que atente contra o principio de neutralidade. 

- Exercer calquera tipo de discriminación social, sexa de carácter racial, sexual, 

ideolóxica, económica, física, etcétera. 

- Abusar da autoridade que lle confire a ostentación dun cargo de goberno ou 

función de representación. 

- Cometer deslealdade ou o incumprimento malicioso das funcións inherentes 

ao cargo para o que foi elixido. 

- Adoptar acordos ou tomar decisións manifestamente inxustas ou contra o 

establecido polos Estatutos ou o Regulamento. 

- Violar o segredo nalgún asunto de carácter interno ou confidencial coñecido 

por razón do cargo. 

- Sustraer ou destinar a usos alleos aos fins da Asociación os caudais ou 

calquera outro recurso posto a disposición dos órganos de goberno. 

- Actuar de maneira neglixente no cumprimento do exercicio das súas funcións 

como membro da Xunta Directiva. 

 

 

Previo á convocatoria da Asemblea Xeral a Presidencia deberá consensuar coa 

Xunta Directiva a orde do día, incorporando ademais as peticións aportadas ata entón 

polas persoas asociadas –no caso de habelas–. 

A orde do día será enviada pola Secretaría a tódalas persoas asociadas cunha 

antelación mínima de quince días e durante ese prazo permanecerá aberta para recibir 

posibles novas peticións. De feito, a orde do día definitiva so será ratificada ao comezo 

da propia Asemblea Xeral. 

Unha vez iniciada a Asemblea a Presidencia –ou quen a substitúa– actuará 

como moderadora da mesma, cumprindo coas seguintes funcións: 

 - Abrir a sesión. 

 - Dar a palabra aos membros da Xunta Directiva para expor os diferentes temas. 

 - Organizar as intervencións das asociadas –dun máximo de cinco minutos–. 

 - Someter a votación os puntos da orde do día que así o requiran. 

- Interpretar os Estatutos e o Regulamento de Réxime Interno e resolver 

calquera dúbida regulamentaria que poida xurdir. 

- Fixar as pausas ou pospor a reunión en caso de ser necesario. 

- Levantar a sesión. 

 

Pola súa banda a Secretaría encargarase de tramitar a aprobación da acta da 

Asemblea anterior, de ler a orde do día da sesión actual e de redactar a acta da mesma, 

na cal deberán constar: 

 

- O lugar, a data e hora de inicio da reunión. 

 - O nome das persoas asistentes e/ou representadas. 

 - A orde dos asuntos a tratar. 

 - Unha breve relación das deliberacións levadas a cabo. 

- A expresión clara e concreta dos acordos adoptados, facendo constar os votos 

en contra e as abstencións, de ser o caso. 

- Calquera outra información que estime oportuno rexistrar ou todo aquilo do 

que a Presidencia solicite deixar constancia. 

 

 

Por norma, as votacións na Asemblea Xeral levaranse a cabo a man alzada, coa 

excepción dos temas que aconsellen a opción do sufraxio en segredo, como pode ser a 

elección da Xunta Directiva ou calquera outro que estime a Xunta Directiva ou o 

soliciten a maioría simple das persoas asociadas asistentes ou representadas. 

Coa intención de incentivar a participación democrática do maior número 

posible de persoas asociadas, establécense dúas modalidades non presenciais para 

poder emitir o voto ante a Asemblea Xeral e garantindo en ambos casos a integridade 

do proceso e o dereito ao segredo electoral. 

 

 

As persoas asociadas poderán delegar a súa representación noutras socias, coa 

única limitación de presentar un único voto delegado por cada persoa asistente á 

Asemblea. 

Este procedemento realizarase mediante un documento oficial da Asociación 

deseñado a tal efecto, onde a persoa asociada indicará baixo sinatura en quen delega a 

súa representación. 

O modelo de dito documento de delegación será enviado pola Secretaría xunto 

coa convocatoria da Asemblea Xeral e deberá ser entregado á mesma xa asinado antes 

do inicio da sesión. 

 

 

 Como alternativa á delegación da representación, para aquelas Asembleas nas 

que se inclúa algunha votación, existe a opción de emitir o voto por correo postal 

certificado. 

 O modelo de papeleta será enviado pola Secretaría xunto coa convocatoria da 

Asemblea Xeral para que a persoa asociada teña tempo suficiente para devolvela xa 

cuberta por correo certificado, en dobre sobre pechado, á dirección oficial da 

Asociación. E o sobre interno deberá ir asinado pola persoa asociada e levar escrito o 

seu número de identidade, para garantir a veracidade do voto. 

Dentro das máis importantes atribucións da Asemblea Xeral está a da elección 

da Xunta Directiva e sendo así compre detallar o sistema electoral a aplicar. 

O réxime electoral escollido pola Asociación para designar ás persoas 

compoñentes da Xunta Directiva é o de listas abertas. E o sistema de votación deberá 

ser en segredo, habilitándose papeletas e unha urna para tal fin. 

As persoas candidatas a ocupar estes cargos actuarán libre e voluntariamente e 

poderán presentarse dentro dunha candidatura completa (de dez membros), dunha 

candidatura incompleta (de entre dous e nove membros) ou como unha candidatura 

individual. E en tódolos casos deberán presentar por escrito a súa postulación ante a 

Secretaría cunha antecedencia de polo menos quince días con respecto á Asemblea. 

Ademais, terán a posibilidade de difundir as súas propostas a través das vías 

de comunicación oficiais da Asociación –baixo a tutela da Secretaría, que velará en 

todo momento polo cumprimento da normativa sobre protección de datos– e de expor 

ante a Asemblea Xeral un programa electoral por cada candidatura, garantíndolle para 

iso unha intervención na Asemblea previa ao acto da votación. 

En todo caso, serán finalmente nomeadas como membros da Xunta Directiva 

as persoas –ata un máximo de dez– que obteñan individualmente o maior número de 

votos –formen parte ou non da mesma candidatura–, correspondendo os cargos da 

Presidencia e a Vicepresidencia –por esta orde– ás dúas persoas co maior número de 

apoios. Mentres que os cargos da Secretaría e o da Tesourería serán designados por 

acordo dos membros electos da Xunta Directiva entre os candidatos restantes. E 

actuando os demais membros –ata un máximo de seis– como Vogalías. 

 

 

Aquelas persoas que desexen postularse a integrar a Xunta Directiva deberán 

comunicar as súas candidaturas cunha antelación mínima de quince días en relación 

á data da Asemblea, co fin de permitir a correcta difusión entre tódalas persoas 

asociadas a partir desa data. 

De igual xeito, as persoas candidatas poderán facilitar á Xunta Directiva en 

funcións –que actuará como Xunta Electoral– un programa de goberno en formato 

dixital para a súa divulgación entre o censo de persoas con dereito a sufraxio. 

 

 

 

Se unicamente se presentara unha candidatura en tempo e forma e sempre e 

cando estea composta por polo menos catro membros, a mesma será 

automaticamente proclamada en Asemblea Xeral como nova Xunta Directiva para un 

período de dous anos, correspondendo a distribución de tódolos cargos ao acordo 

acadado por votación interna entre os seus compoñentes. 

 

 

Aínda que cando se produce un cese por expiración do mandato dos dous anos, 

os membros da Xunta Directiva saínte comprométense a continuar nos seus cargos 

ata o momento no que se produza o relevo por parte das persoas que os substitúan, 

se esta situación se prolongase máis alá de seis meses –por exemplo, por falta dunha 

Xunta Directiva entrante–, o grupo en funcións deberá convocar unha nova Asemblea 

Xeral para determinar unha solución entre as seguintes dúas opcións: 

 

- A Xunta Directiva en funcións terá a posibilidade de continuar ata completar 

o ciclo de dous anos en curso –sendo esta unha decisión individual e voluntaria de 

cada un dos seus membros–, en cuxo caso pasará automaticamente a ser considerada 

a nova Xunta Directiva electa –sempre e cando conserve polo menos catro 

compoñentes–. 

- E no caso de renuncia por parte da Xunta Directiva en funcións deberase 

optar pola creación dunha Comisión Xestora que asuma o goberno básico da 

Asociación ata a aparición dunha nova Xunta Directiva. 

Esta Comisión estará formada por cinco integrantes designados por sorteo 

entre tódalas persoas asociadas –ou constituída por voluntarias, en caso de habelas–. 

O seu cometido limitarase a manter en orde e ao día as xestións básicas –de 

supervivencia– da Asociación e a tentar conformar un grupo de persoas que queiran 

compor unha nova Xunta Directiva. 

E a súa misión deberá prolongarse durante dezaoito meses –ou ata a 

configuración dunha Xunta Directiva, se sucede antes–, nos cales serán convocadas 

tres Asembleas Xerais –unha cada seis meses– para dar conta dos trámites de xestión 

realizados e dos contactos establecidos por parte da Comisión Xestora para lograr a 

conformación dunha Xunta Directiva. 

 

 

A moción de censura é o mecanismo do cal dispón a Asemblea Xeral para cesar 

á Xunta Directiva antes da expiración do seu mandato de dous anos. 

Para que a súa votación sexa levada á Asemblea deberá estar avalada pola 

sinatura de polo menos un 25% das persoas asociadas. E nese caso a Xunta Directiva 

deberá convocar a mesma nun prazo inferior a un mes a contar dende a data de 

recepción da petición cursada. 

No transcurso da reunión deberá permitirse a intervención, a través dun turno 

de palabra –cunha duración máxima de cinco minutos–, a unha representante das 

persoas solicitantes da Asemblea, para que poida expor as causas que motivaron a 

moción. Do mesmo xeito, a Presidencia terá dereito de réplica, a través dun turno de 

resposta –de igual duración–. 

Finalizadas ambas intervencións levarase a cabo a votación –que deberá ser en 

segredo, habilitándose papeletas e unha urna para tal fin– e no suposto de que 

prosperase a moción polo voto afirmativo de, como mínimo, dous terzos das persoas 

asistentes ou representadas, a Xunta Directiva quedará automaticamente eximida das 

súas funcións e na mesma Asemblea Xeral deberá ser configurada unha Comisión 

Xestora de cinco integrantes que serán designadas por sorteo entre as persoas 

asociadas –ou por voluntarias, en caso de habelas–. 

Neste caso a Comisión Xestora deberá convocar unha nova Asemblea Xeral nun 

prazo inferior a un mes para elixir outra Xunta Directiva e ocuparse da xestión nos 

asuntos de simple trámite ata que a mesma tome posesión. 

En todo caso, compre sinalar que a moción de censura deberá ser sempre 

construtiva. É dicir, ten que incorporar unha proposta de candidatos alternativos a 

aqueles que se queren censurar. Así, con este sistema garántese que unha nova Xunta 

Directiva vaia asumir o goberno da Asociación despois da celebración da seguinte 

Asemblea Xeral. 

 

 

O cometido principal da Xunta Directiva consistirá en manter en orde as 

xestións propias do goberno diario da Asociación. 

 

 

 

A composición da Xunta Directiva deberá procurar sempre a paridade entre 

sexos (polo menos cos porcentaxes 60% – 40%). E esta recomendación aplicarase con 

carácter xeral e permanente. 

Tamén na medida do posible priorizarase a presenza de persoas veciñas de 

Portonovo ou do concello de Sanxenxo –ocupando polo menos a metade dos cargos–. 

 

 

No caso de que tras a celebración da Asemblea Xeral non se acaden os dez 

compoñentes –que é o número máximo de membros permitido polos Estatutos– na 

Xunta Directiva, a mesma poderá incorporar por iniciativa propia e durante todo o seu 

mandato novas Vogalías –ata completar o máximo de seis–, as cales participarán de 

forma interina ata que sexan ratificadas na Asemblea Xeral seguinte. 

 Os membros da Xunta Directiva perderán de maneira voluntaria a súa 

condición por renuncia comunicada por escrito aos restantes compoñentes da mesma, 

de xeito imprevisto por falecemento ou incapacidade e de forma normativa por 

finalización do mandato de dous anos. 

Igualmente, poderán producirse destitucións entre os membros da Xunta 

Directiva debido á comisión dalgunha infracción, ao incumprimento das obrigas que 

tiveran encomendadas ou por unha moción de censura. Aínda que nos tres supostos 

deberán ser aprobadas en Asemblea Xeral Extraordinaria. 

Nos dous primeiros casos –o da comisión dunha infracción e o da destitución 

polo incumprimento das obrigas– a instrución será realizada pola propia Xunta 

Directiva, a cal poderá decidir por maioría a separación provisional dun dos seus 

membros –non dando isto forzosamente causa de baixa como persoa asociada– ata a 

celebración da Asemblea Xeral na que dita decisión deberá ser ratificada ou 

rectificada. E no segundo caso –o da moción de censura– aplicarase o procedemento 

anteriormente descrito neste Regulamento.  

Finalmente, en canto á xestión das vacantes que se puideran producir durante 

o mandato, as mesmas serán cubertas polos propios membros da Xunta Directiva no 

caso dos cargos da Presidencia, da Vicepresidencia, da Tesourería e da Secretaría. 

Mentres que as Vogalías vacantes poderán ser ocupadas polas persoas asociadas que 

tivesen sido candidatas na Asemblea Xeral pero non resultasen electas –por non 

acadar unha das dez primeiras posicións–. 

Para resolver a cuestión das vacantes establécese o seguinte sistema: 

 

 - A Presidencia deberá ser substituída pola Vicepresidencia. 

 - A Vicepresidencia deberá ser asumida pola primeira Vogalía –é dicir, aquela 

das Vogalías que tivese obtido o maior número de votos–. 

 - A Secretaría será asumida por unha das Vogalías escollida por votación 

interna da Xunta Directiva. 

 - A Tesourería será igualmente asumida por unha das Vogalías escollida por 

votación interna da Xunta Directiva. 

 - As Vogalías serán substituídas polas persoas candidatas que non acadasen un 

cargo nas últimas eleccións celebradas –por orde de número de votos–. 

 

 E se resultase imposible o anterior, as vacantes serán cubertas de forma 

provisional –ata a celebración da seguinte Asemblea Xeral– por designación directa a 

proposta da Xunta Directiva. 

 

 

A frecuencia das reunións da Xunta Directiva virá determinada polas 

necesidades da Asociación e polo criterio da Presidencia e os restantes compoñentes 

da mesma, se ben recoméndase e celebración dunha xuntanza mensual. 

A orde do día de cada reunión será establecida pola Presidencia pero na súa 

configuración poderán participar tódolos membros da Directiva, solicitando a inclusión 

dos asuntos que consideren oportunos. 

Para que as reunións teñan validez deberán asistir a Presidencia –ou a 

Vicepresidencia–, a Secretaría –ou quen a substitúa– e un número de membros que 

permita acadar a metade –ou máis– da Xunta Directiva, de forma presencial o 

telemática. E ditas reunións estarán abertas a recibir a presenza das persoas asociadas 

que así o soliciten, participando nelas con voz pero sen voto, salvo que, a discreción da 

Presidencia, a natureza dos temas a tratar desaconselle puntualmente tal asistencia. 

 

 

 

Tal e como se recolle nos Estatutos, a Presidencia terá entre as súas atribucións 

a de ostentar a dirección da Asociación, representala legalmente, convocar e dirixir as 

reunións e asembleas, acompañar o traballo da Secretaría e da Tesourería, e adoptar 

calquera medida urxente que resulte necesaria ou conveniente para o bo 

funcionamento da Asociación. 

 

 

A Vicepresidencia asumirá as funcións que nela delegue a Presidencia ou todas 

as súas atribucións –as da Presidencia– en caso de vacante, ausencia ou enfermidade 

desta. 

 

 

A Secretaría deberá dirixir a xestión administrativa da Asociación, tramitar as 

solicitudes de alta e baixa, custodiar os diversos rexistros, notificar e asistir ás reunións 

e asembleas, levantar acta das mesmas e realizar as comunicacións e certificacións que 

sexan necesarias. 

 

 

A Tesourería encargarase de dirixir a xestión contable da Asociación, recadar e 

custodiar os fondos económicos –incluídas as cotas anuais–, realizar pagos, emitir 

facturas, elaborar orzamentos e balances e custodiar os rexistros contables. 

 

 

 

As Vogalías ordenaranse por número –do un ao seis– segundo os votos 

individuais recibidos nas eleccións, sen que iso supoña xerarquía entre elas. De feito, 

as súas atribucións serán as mesmas en calquera caso: realizar programas e propostas 

e desempeñar as tarefas delegadas pola Xunta Directiva. 

Dentro da Asociación poderá promoverse a creación de diferentes comisións 

de traballo ou seccións que se estimen oportunas, ben sexa por decisión da Xunta 

Directiva ou por iniciativa das persoas asociadas. 

A finalidade das mesmas será favorecer o cumprimento dos fins da Asociación, 

a través da delegación nelas de responsabilidades concretas. 

O número de comisións e o de integrantes das mesmas virá condicionada polas 

necesidades da Asociación e será a Xunta Directiva quen o determine. Con todo, 

calquera persoa asociada poderá solicitar formar parte das diferentes comisións. Dita 

solicitude será tratada pola Xunta Directiva, que resolverá positiva ou negativamente. 

E en caso de recusar o ingreso deberá especificar as causas e outorgar un prazo de dez 

días para que a solicitante poda reparar os posibles impedimentos. 

As diferentes comisións serán coordinadas por polo menos un membro da 

Xunta Directiva –ou unha persoa asociada designada pola mesma–, quen se encargará 

de dirixir as accións e de velar pola redacción das actas de cada reunión.  

Igualmente, as comisións darán conta á Xunta Directiva dos resultados da súa 

actuación a través de informes periódicos –trimestrais– para a súa inclusión na 

memoria anual de actividades e a difusión a través dos medios dispoñibles. 

Finalmente, as comisións de traballo non suporán coste económico para a 

Asociación, salvo que a Xunta Directiva estableza unha partida para tal fin. 

 

 

A Asociación poderá gravar (hipotecar) e allear (transferir) os seus bens –tanto 

os mobles como os inmobles–, solicitar diñeiro a préstamo (créditos) e emitir títulos de 

débeda (bonos), sempre que cumpra os seguintes requisitos: 

 - Que tais operacións sexan autorizadas por maioría de dous terzos das 

persoas asociadas presentes ou representadas en Asemblea Xeral Extraordinaria. 

 - Que ditos actos non comprometan de modo irreversible o patrimonio da 

Asociación ou a actividade futura da mesma.  

 - Cando se trate de gravar ou allear bens que foran financiados total ou 

parcialmente con fondos públicos será preceptiva a autorización previa do órgano 

administrativo competente. 

 

 

Este mecanismo de financiación –coas súas diferentes modalidades–, aínda que 

aparece recollido nos Estatutos, debe ser tomado como o último recurso, unha vez 

que implica o pago de intereses bancarios. 

 

 

Esta modalidade de financiación está pensada para reunir diñeiro de forma 

rápida coa finalidade de afrontar unha necesidade económica excepcional, como poida 

ser ter que anticipar un pago para poder recibir con posterioridade unha subvención 

xa concedida. 

 

Os chamados títulos de débeda non son outra cousa máis que préstamos de 

carácter privado que deben cumprir tres condicións: 

 

- So poderán ser subscritos polas persoas asociadas. 

- Non conferirán intereses nin calquera dereito especial a ditas persoas. 

- En xeral os prazos de amortización serán flexibles e adaptados ás 

circunstancias económicas da Asociación, estando garantida en todo caso a súa total 

devolución. 

Os títulos inscribiranse nun rexistro que levará a tal efecto a Tesourería, no que 

se anotarán as persoas titulares, as datas das transferencias –tanto de ingreso como de 

devolución–, os importes en euros e os prazos de amortización –no caso de ter sido 

previamente pactados–. 

E as persoas asociadas que subscriban un título de débeda recibirán como 

xustificante un certificado oficial selado e asinado pola Tesourería e co visto e prace da 

Presidencia no que se detallarán os datos anteriormente mencionados, servindo dito 

documento como garantía de devolución. 

 

 

 

 

Tanto a Secretaría como a Tesourería velarán pola conservación e pola 

actualización dos libros e rexistros da Asociación, sexan estes en formato físico –papel– 

ou dixital –documentos de texto, bases de datos, gravacións de son, etc.–. 

 De feito, poderán ser gravadas en son as reunións da Xunta Directiva e da 

Asemblea Xeral para facilitar e precisar o levantamento das actas sempre e cando así o 

autoricen a maioría de dous terzos das persoas asistentes ou representadas e as 

circunstancias –principalmente os temas a tratar– non o desaconsellen. 

 

 

 

A modificación deste Regulamento realizarase por iniciativa da Xunta Directiva 

ou por petición á mesma por parte dalgunha persoa asociada, co obxectivo de mellorar 

o funcionamento interno da Asociación. E será a Asemblea Xeral Extraordinaria quen 

aprobe ou desaprobe as propostas presentadas. 

 Cando se proxecte algunha modificación deste documento, a Xunta Directiva 

deberá achegar ás persoas asociadas o texto provisional e establecer un período de 

emendas, non inferior a quince días, que rematará unha semana antes da Asemblea. 

 E unha vez aprobada a reforma do Regulamento, a Xunta Directiva deberá 

facilitar ás persoas asociadas o novo documento para o seu coñecemento. 

 

 

 

A modificación dos Estatutos realizarase por iniciativa da Xunta Directiva ou por 

petición á mesma por parte dun 25% do total das persoas asociadas. 

De igual forma que no caso do Regulamento, cando se proxecte unha 

modificación dos Estatutos, a Xunta Directiva deberá facer chegar ás persoas 

asociadas o texto provisional e establecer un período de emendas ao mesmo, non 

inferior a quince días, que rematará unha semana antes da Asemblea Xeral. 

E unha vez reformados os Estatutos, no caso de ter recibido a aprobación por 

parte da Asemblea Xeral, a Xunta Directiva deberá facilitar ás persoas asociadas o novo 

documento para o seu coñecemento, ademais de envialo de forma inmediata ao 

Rexistro de Asociacións para a súa oportuna legalización. 

 

 

 

 

No caso de que a Asemblea Xeral Extraordinaria acorde a disolución da 

Asociación, á parella formada pola Presidencia e a Tesourería deberán unirse outras 

dúas persoas asociadas, que serán designadas por sorteo, para entre as catro 

proceder a efectuar a liquidación dos bens, determinar o haber líquido resultante, 

doalo a outra entidade e xustificar todo o proceso ante o Rexistro de Asociacións. 

